
Anogwyr trafodaeth gweithgaredd cwestiynau agored

Nod
Nod y drafodaeth hon yw helpu'r myfyriwr i archwilio effaith technoleg ar gynllunio trefol, ac annog meddwl beirniadol ynghylch sut y gall arloesi greu dinasoedd mwy craff a chynaliadwy. Dylai'r sgwrs ganolbwyntio ar y gwahanol ffyrdd y gallai technoleg wella byw mewn dinasoedd, o gynaliadwyedd i effeithlonrwydd a hygyrchedd.

1. Dechreuwch gyda chwestiwn agored 
Hwylusydd: "Pan fyddwch chi’n meddwl am ddinasoedd yn y dyfodol, pa fath o dechnoleg ydych chi'n dychmygu a allai fod yn rhan o'u dylunio?"
Ymateb Posibl gan Fyfyrwyr:
· "Rwy'n dychmygu y bydd adeiladau clyfar a cheir sy’n gyrru eu hunain."
· "Mwy o dechnoleg ar gyfer effeithlonrwydd ynni a lleihau llygredd o bosibl."
Ymateb yr Hwylusydd:
· "Mae’r rheini’n syniadau gwych! Mae technoleg eisoes yn gwneud gwahaniaeth mewn dinasoedd heddiw. Pa fath o effaith y gallai'r technolegau hyn ei chael ar ein bywydau beunyddiol yn y dyfodol, yn eich barn chi?"

2. Trafodwch ddinasoedd clyfar ac integreiddio technoleg
Hwylusydd: "Gadewch i ni ddechrau gyda ‘dinasoedd clyfar.’ Dyma ddinasoedd sy'n defnyddio technoleg i wella ansawdd bywyd eu preswylwyr. Beth yw rhai enghreifftiau o sut y gallai technoleg wneud dinas yn fwy craff, yn eich barn chi?"
Ymateb Posibl gan Fyfyrwyr:
· "Gallai goleuadau traffig clyfar reoli llif traffig a lleihau tagfeydd."
· "Gallai synwyryddion mewn adeiladau helpu i arbed ynni drwy addasu systemau gwres neu oeri yn awtomatig."
Ymateb yr Hwylusydd:
· "Ie, yn union! Mae systemau traffig clyfar a thechnolegau arbed ynni yn enghreifftiau allweddol. Sut ydych chi'n meddwl y gallai integreiddio technoleg effeithio ar weithgareddau dyddiol, fel cymudo neu siopa?"

3. Archwiliwch ystyriaethau cynaliadwyedd ac amgylcheddol
Hwylusydd: "Mae cynaliadwyedd yn ffocws mawr i ddinasoedd y dyfodol. Sut ydych chi'n meddwl y gall technoleg helpu i wneud dinasoedd yn fwy ecogyfeillgar?"
Ymateb Posibl gan Fyfyrwyr:
· "Gallai fod paneli solar ar adeiladau neu hyd yn oed yn y strydoedd i gynhyrchu ynni."
· "Gallai dinasoedd ddefnyddio bysiau trydan neu opsiynau trafnidiaeth glân eraill i leihau llygredd."
Ymateb yr Hwylusydd:
· "Yn union, mae ynni adnewyddadwy a thrafnidiaeth drydan eisoes yn dod yn fwy cyffredin. Ydych chi'n meddwl y gallai technoleg hefyd helpu i leihau gwastraff, neu efallai i arbed dŵr ac adnoddau? Pa bethau eraill allai technoleg eu gwneud er mwyn helpu'r amgylchedd?"

4. Trafodwch hygyrchedd a chynhwysiant
Hwylusydd: "Mae technoleg hefyd yn chwarae rhan wrth wneud dinasoedd yn fwy hygyrch i bawb, yn enwedig i bobl ag anableddau. Sut ydych chi'n meddwl y gall technoleg helpu yn y maes hwn?"
Ymateb Posibl gan Fyfyrwyr:
· "Palmentydd clyfar sy'n helpu i arwain pobl ddall neu feinciau clyfar sy'n addasu i wahanol anghenion."
· "Apiau sy'n rhoi gwybodaeth amser real i bobl ag anableddau am lwybrau neu wasanaethau hygyrch."
Ymateb yr Hwylusydd:
· "Enghreifftiau gwych! Gall technoleg wella hygyrchedd mewn sawl ffordd. Pa mor bwysig yw hi i ddinasoedd flaenoriaethu cynhwysiant drwy dechnoleg, yn eich barn chi? Pa heriau posibl sydd wrth sicrhau bod y technolegau hyn ar gael i bawb?"

5. Rôl cerbydau awtonomaidd
Hwylusydd: "Un o'r datblygiadau mawr mewn cynllunio dinasoedd yw'r defnydd o gerbydau awtonomaidd (ceir sy’n gyrru eu hunain). Sut ydych chi'n meddwl y bydd y cerbydau hyn yn effeithio ar sut mae dinasoedd yn cael eu cynllunio?"
Ymateb Posibl gan Fyfyrwyr:
· "Os oes ceir sy’n gyrru eu hunain, efallai y bydd angen llai o le arnom ar gyfer meysydd parcio, felly gallai dinasoedd ddefnyddio'r lle hwnnw ar gyfer pethau eraill."
· "Gallai hefyd wneud ffyrdd yn fwy diogel ac yn fwy effeithlon, yn enwedig mewn ardaloedd prysur."
Ymateb yr Hwylusydd:
· "Yn union, gallai cerbydau awtonomaidd newid y ffordd y defnyddir ffyrdd. Gallent leihau'r angen am ardaloedd parcio mawr, a fyddai'n rhyddhau lle ar gyfer parciau neu adeiladau. Ydych chi'n meddwl y gallai ceir sy’n gyrru eu hunain newid y ffordd y mae pobl yn byw mewn dinasoedd hefyd?"

6. Mynd i'r afael â phryderon preifatrwydd a data
Hwylusydd: "Wrth i dechnoleg ddod yn fwy integredig ym mywyd y ddinas, mae'n bwysig meddwl am breifatrwydd a diogelwch data. Er enghraifft, gallai dyfeisiau clyfar mewn cartrefi neu ddinasoedd gasglu llawer o ddata. Yn eich barn chi, beth yw rhai pryderon preifatrwydd a allai godi?"
Ymateb Posibl gan Fyfyrwyr:
· "Efallai fod gormod o wybodaeth bersonol yn cael ei holrhain, fel ble mae pobl yn mynd neu beth maen nhw'n ei wneud."
· "Efallai fod pobl yn teimlo fel pe bai rhywun yn gwylio pob symudiad, a allai eu gwneud yn anghyfforddus."
Ymateb yr Hwylusydd:
· "Mae rheini’n bryderon pwysig. Ydych chi'n meddwl y dylai dinasoedd flaenoriaethu preifatrwydd, neu a ddylai manteision technoleg fod yn bwysicach na'r risgiau? Sut y gallwn daro cydbwysedd rhwng y ddau?

7. Anfanteision a chyfyngiadau posibl
Hwylusydd: "Er bod gan dechnoleg lawer o fanteision posibl, ceir rhai anfanteision hefyd. Pa heriau y gallai dinasoedd eu hwynebu wrth geisio ymgorffori'r holl dechnoleg hon, yn eich barn chi?"
Ymateb Posibl gan Fyfyrwyr:
· "Gallai cost gweithredu technoleg newydd fod yn uchel iawn, yn enwedig i ardaloedd tlotach."
· "Gallai pobl nad ydynt yn gyfarwydd â'r dechnoleg gael trafferth ei defnyddio, gan greu gagendor digidol."
Ymateb yr Hwylusydd:
· "Ie, mae'r rheini'n heriau go iawn. Mae'n bwysig bod technoleg yn fforddiadwy ac yn hygyrch i bob dinesydd. Sut ydych chi'n meddwl y gallai llywodraethau fynd i'r afael â'r heriau hyn wrth barhau i symud ymlaen â chynlluniau dinasoedd clyfar?"

8. Cloi a gweledigaeth yn y dyfodol
Hwylusydd: "Gan edrych tua’r dyfodol, sut y bydd rôl technoleg mewn dinasoedd yn esblygu yn yr 20-30 mlynedd nesaf, yn eich barn chi? Ydych chi'n meddwl y bydd ein dinasoedd yn hollol wahanol?"
Ymateb Posibl gan Fyfyrwyr:
· "Dw i'n meddwl y byddant yn llawer mwy cysylltiedig, gyda phob math o dechnoleg wedi'i hintegreiddio i'n bywydau beunyddiol."
· "Mae'n debyg y bydd dinasoedd yn fwy cynaliadwy, a bydd trafnidiaeth yn fwy effeithlon ac yn llai llygredig."
Ymateb yr Hwylusydd:
· "Dyna weledigaeth dda. Gallai dinasoedd y dyfodol fod yn wahanol iawn i'r hyn rydym yn ei adnabod heddiw, gyda thechnoleg yn chwarae rhan enfawr wrth wneud bywyd trefol yn fwy effeithlon, cynaliadwy a chynhwysol."

